
Penguatkuasaan undang-undang syariah sering disalah erti sebagai 

hukuman semata-mata, sedangkan aplikasi pendekatan dakwah bil 

ḥikmah di fasa awal tangkapan masih kurang dikaji. Oleh itu, kajian kes 

kualitatif ini meneroka pelaksanaan bil ḥikmah di Jabatan Agama Islam 

Melaka (JAIM) menggunakan analisis tematik terhadap data temu bual 

bersama dua Pegawai Penguatkuasa Agama (PPA). Dapatan 

membuktikan bahawa JAIM mengaplikasikan kerangka ini secara 

praktikal menerusi komunikasi berhemah, etika siasatan tidak 

menghukum, dan intervensi psiko-pendidikan terhadap Orang Yang 

Disyaki (OYDS). Bagi mendepani cabaran kedegilan pesalah dan 

kekangan program semasa, kajian ini mencadangkan pembangunan 

Modul Pemulihan Standard, pemanjangan tempoh kursus, dan 

pewajiban latihan resolusi konflik bagi mengimbangi pendekatan 

berhemah dengan ketegasan undang-undang secara efektif. 

 Abstract: 

 Shariah law enforcement is often misconstrued as purely punitive, while 

empirical studies on the bil ḥikmah (wisdom) approach during early 

enforcement stages remain limited. Thus, this qualitative case study 

explores the implementation of bil ḥikmah at the Melaka Islamic 

Religious Department (JAIM) using thematic analysis of interviews 

with two Religious Enforcement Officers (PPA). Findings reveal that 

JAIM practically applies this framework through tactful 

communication, non-punitive investigative ethics, and psycho-

educational interventions for Suspects (OYDS). To overcome offenders' 

stubbornness and current program constraints, this study recommends 

developing a Standard Rehabilitation Module, extending the awareness 

course duration, and mandating conflict resolution training for officers 

to effectively balance a tactful approach with legal firmness. 

Latar Belakang 

 

Negeri Melaka adalah salah sebuah negeri di Malaysia dengan kepadatan 1.05 juta orang 

penduduk yang pesat membangun di mana kegiatan ekonomi rancak turut merangsang 

pendapatan hasil negeri. Selaras dengan prinsip Dasar Pelancongan Negara 2020-2030, 

Kerajaan Negeri Melaka terus memperkasa pelancongan sebagai pemacu ekonomi utama 

melalui Pelan Strategik Melakaku Maju Jaya (PSMJ 2035) ke arah merealisasikan visi 

Kerajaan Negeri ‘Menuju Negeri Lestari’. Kadar Keluaran Dalam Negeri Kasar (KDNK) 

menunjukkan pertumbuhan ekonomi sebanyak 3.0% dengan pecahan terbesar 6.5% adalah 

daripada hasil pertanian diikuti perlombongan dan pengkuarian sebanyak 6.1% seterusnya 

5.7% adalah dari sektor pembuatan. Peratus sumbangan terbanyak adalah dari sektor 

perkhidmatan iaitu sebanyak RM24 bilion yang terhasil daripada perdagangan barang dan 

runcit, makanan dan minuman serta penginapan (Jabatan Perangkaan Malaysia, 2024).  

 

Termasuk dalam sektor perkhidmatan ini juga adalah perkhidmatan kerajaan yang boleh 

dimanfaatkan oleh penduduk negeri Melaka; antaranya ialah inisiatif program dakwah dan 

pembangunan insan secara holistik. Tidak dinafikan, kehadiran pelancong dari dalam dan luar 

negara turut menggalakkan aktiviti sosial melalui pelbagai aktiviti pelancongan. Namun begitu, 

terdapat sebahagian mereka terlibat dengan kesalahan syariah, di samping kes-kes sedia ada 

yang dilakukan oleh penduduk negeri Melaka sendiri. 

 

Terdapat beberapa sebab orang Islam terjebak dalam jenayah syariah; antara yang utama kerana 

kejahilan agama; tidak berpengetahuan langsung tentang kehidupan sebagai seorang yang 

beragama Islam, atau Islam dan amalannya; atau tahu sebahagian sahaja; atau tahu tapi tidak 

mengamalkan; atau tahu tapi bersikap tidak ambil tahu. Keduanya, mereka juga tidak 

mempunyai pengetahuan dan memahami undang-undang Islam. Sebab ketiga ialah kurangnya 

penguatkuasaan undang-undang syariah (Saad, 2015). Namun begitu, apa yang jarang 

dibincangkan ialah sejauhmana tindakan penguatkuasaan sedia ada memberi kesan kepada 

pesalah syariah. Pendekatan yang tepat seperti pendekatan bil ḥikmah mampu membantu 

agenda dakwah sesebuah institusi seperti jabatan agama Islam untuk menangani kesalahan 

syariah yang berlaku dalam kalangan masyarakat Islam. 

 

Latar Belakang Kesalahan Syariah di Negeri Melaka 

 

Majlis Agama Islam Melaka (MAIM) telah ditubuhkan pada 28 September 1960; bertujuan 

menguruskan hal ehwal agama Islam negeri Melaka di samping membantu dan menasihati Seri 

Paduka Baginda Yang di- Pertuan Agong; berdasarkan peruntukan berikut; 

 

“Maka hendaklah ada satu badan yang dikenali sebagai "Majlis Agama Islam Melaka" 

untuk membantu dan menasihati Yang di-Pertuan Agong dalam perkara-perkara yang 

berhubung agama Islam.”  

Enakmen Pentadbiran Agama Islam (Negeri Melaka)                                

EPAINM 2002 Seksyen 4 ceraian 1 

 

Dengan merujuk kepada peruntukan tersebut, dapat diringkaskan bahawa MAIM merupakan 

pihak berkuasa utama agama Islam di negeri Melaka manakala Jabatan Agama Islam Melaka 

(JAIM) adalah agensi pelaksana dasar. JAIM juga berperanan menegakkan syi‘ār Islam serta 

menjaga hal ehwal umat Islam di negeri Melaka seperti urusan nikah cerai, dakwah, pendidikan 

Islam, pengurusan masjid serta berperanan sebagai muhtasib (Wan Hishamudin Wan Jusoh, 

2021) yang menjalankan tugas ‘amar ma‘rūf naḥi munkar’ dengan memastikan masyarakat 

mematuhi undang-undang dan menjamin hak-hak dalam masyarakat meliputi pelbagai aspek. 

Fokus utama yang dilaksanakan oleh JAIM adalah dakwah dan pembangunan insan dengan 

mengaplikasi pelbagai jenis pendekatan; termasuklah pendekatan bil ḥikmah. 

 

Peranan JAIM Dalam Penguatkuasaan Undang-undang Syariah  

 

Melalui objektif bahagian iaitu melaksanakan penguatkuasaan Enakmen Kesalahan Syariah 

Negeri Melaka dengan tegas dan berkesan, terdapat beberapa fungsi bahagian ini. Antaranya 

ialah menerima, menguruskan maklumat awam dan menjalankan tindakan penguatkuasaan 

berkaitan dengan kesalahan-kesalahan syariah. Turut melaksanakan perintah-perintah 

mahkamah ke atas pesalah syariah berdasarkan peruntukan undang-undang syariah yang 

terkandung di dalam enakmen-enakmen yang berkuatkuasa di negeri Melaka.  

 

Bahagian Penguatkuasaan merupakan salah satu bahagian di Jabatan Agama Islam Melaka 

yang melaksanakan fungsi penguatkuasaan undang-undang berdasarkan peruntukan sedang 

berkuatkuasa. Antaranya ialah Enakmen Kesalahan Syariah (Negeri Melaka) 1991 dan 

Enakmean Pentadbiran Agama Islam (Negeri Melaka) 2002. Rekod tiga (3) tahun dari 2023 

hingga 2025 yang menunjukkan kesalahan syariah utama di Melaka dinyatakan melalui jadual 

berikut: 

Jadual 1: Statistik Kes Kesalahan Syariah Negeri Melaka 2023 - 2025 

 

Bil Seksyen/ Enakmen Tahun 

2023 2024 2025 

1 49 (Tidak berpuasa) 57 31 86 

2 50 (Minuman yang Memabukkan) 15 23 14 

3 53 (Bersekediaman) 234 334 538 

4 54 (Hamil/ Melahirkan Anak di Luar Nikah) 33 69 158 

5 55 (Subahat Persetubuhan Haram) 15 42 114 

6 63 (Menghina Agama Islam) 1 21 4 

7 71 (Perbuatan Tidak Sopan) 66 117 98 

8 81 (Berjudi) 32 47 52 

Sumber: Bahagian Penguatkuasaan JAIM, 2026 

 

Isu kesalahan syariah yang berlaku menunjukkan trend peningkatan bagi kes di bawah seksyen 

53 (Bersekediaman) dan 54 (Hamil atau melahirkan anak di luar nikah) dan sentiasa dilaporkan 

dari semasa ke semasa.  

 

Pernyataan Masalah  

 

Terdapat banyak kritikan terhadap hukuman jenayah syariah di Malaysia yang berpunca 

daripada salah faham terhadap konsep hukuman keseksaan, sedangkan hukuman yang 

diamalkan pada masa kini sebenarnya bersifat taʿzīr yang terhad kepada denda, penjara dan 

sebatan yang lebih ringan (Hashim et al. 2021). Dalam fiqh jenayah Islam, hukuman hudud, 

qisas/diyat, kaffarah dan taʿzir dibina atas maqāsid syariah untuk memelihara agama, nyawa, 

akal, keturunan dan harta, dengan tujuan pembalasan yang adil, pencegahan, menghalang 

kemampuan melakukan jenayah dan memulihkan pesalah. Walaupun begitu, jabatan agama 

sering menerima tohmahan mengenai pendekatan yang digunakan dalam menangani kesalahan 

syariah, terutamanya melalui aduan awam dalam aplikasi media sosial (JAIM, 2026). 

 

Selain itu, meskipun hukuman denda dan penjara sedia ada berbentuk ta’dīb (mendidik) dan 

bukan bersifat menghukum semata-mata, kesalahan syariah masih terus berlaku dalam 

kalangan masyarakat. Terdapat juga kes-kes kesalahan berulang oleh pesalah yang sama. Ini 

dibuktikan dengan Daftar Pesalah Syariah Negeri Melaka (JAIM, 2024) yang menunjukkan 

terdapat 16 orang yang berulang melakukan kesalahan syariah pada tahun 2016, 12 orang pada 

tahun 2017, seterusnya 5 orang pada tahun 2018, dan pada tahun 2019 seramai 4 orang. 

Kesalahan-kesalahan berulang yang paling banyak dilakukan oleh pesalah syariah dari tahun 

2015 hingga 2019 ialah seksyen 53 (bersekediaman/berkhalwat) iaitu sebanyak 58 kali, 

kemudian diikuti oleh 27 kali kesalahan di bawah seksyen 89 (pungutan tidak sah), 13 kali 

kesalahan di bawah seksyen 54 (hamil atau melahirkan anak luar nikah), dan seksyen 81 

(berjudi) (Mohd Arif Ariffin Abu Bakar et al., 2025). 

Senario kelangsungan jenayah syariah ini menuntut kepada satu pendekatan pencegahan dan 

penguatkuasaan yang lebih holistik, berhemah dan berteraskan psikologi, bukan sekadar 

bergantung kepada fasa hukuman di mahkamah semata-mata. Dalam konteks kerangka dakwah 

dan penguatkuasaan Islam, gagasan holistik dan psikologi ini sebenarnya amat bertepatan 

dengan konsep bil ḥikmah yang bukan sahaja menekankan kebijaksanaan komunikasi, tetapi 

turut merangkumi elemen bimbingan emosi serta psiko-pendidikan. Walau bagaimanapun, 

tinjauan literatur menunjukkan masih kurang penelitian empirikal yang menilai aplikasi elemen 

bil ḥikmah ini secara menyeluruh dalam rantaian pengurusan kesalahan syariah oleh pihak 

penguatkuasa di lapangan. Kebanyakan kajian lepas lazimnya hanya menumpukan pada satu 

segmen tertentu sahaja, sama ada aspek dakwah, perundangan, atau pemulihan di institusi 

penjara. Oleh yang demikian, wujud satu jurang yang ketara dari segi pembinaan satu model 

integratif yang mendokumentasikan dengan jelas bagaimana pendekatan bil ḥikmah ini 

dioperasikan secara bersepadu terutamanya pada fasa awal tangkapan dan siasatan. Lompang 

inilah yang memotivasikan kajian ini dilaksanakan bagi meneroka dan menganalisis secara 

mendalam sejauh mana Jabatan Agama Islam Melaka (JAIM) mengaplikasikan pendekatan 

tersebut sebagai strategi intervensi dan pencegahan yang berkesan. 

 

Sorotan Literatur  

 

Berdasarkan ayat 125 surah al- Naḥl, metodologi dakwah utama yang dinyatakan adalah al-

ḥikmah (bijaksana), mawꜥizah ḥasanah (nasihat yang baik) dan mujādalah (berdialog dengan 

cara yang baik) (Wan Zainudin et al., 2024). Allah berfirman:  

 

Maksudnya: “Serulah ke jalan Tuhanmu (wahai Muhammad) dengan hikmat 

kebijaksanaan dan nasihat pengajaran yang baik, dan berbahaslah dengan mereka 

(yang engkau serukan itu) dengan cara yang lebih baik; sesungguhnya Tuhanmu 

Dialah jua yang lebih mengetahui akan orang yang sesat dari jalanNya, dan Dialah 

jua yang lebih mengetahui akan orang-orang yang mendapat hidayah petunjuk”.  

Al-Naḥl 16: 125  

 

Ulama’ tafsir menyatakan terdapat dua puluh sembilan pengertian al-ḥikmah. (al-Andalusi, 

n.d.). Manakala pendekatan al-ḥikmah pula dapat dibahagikan kepada tiga bahagian (Kadir, 

1998) iaitu: 

 

1. al-ḥikmah yang berkaitan dengan sifat-sifat pendakwah. Antaranya ialah 

meneladani sifat para nabi iaitu benar, cerdik, amanah dan tablīgh, meletakkan 

sesuatu pada tempatnya, sabar serta mempunyai pengetahuan dan pengalaman luas.  

2. al-ḥikmah yang berkaitan dengan isi kandungan dakwah bersumberkan al-Quran 

dengan penerangan sewajarnya, tepat dan benar. Tujuannya adalah untuk 

menyatakan kebenaran dan menghilangkan keraguan di kalangan mad‘ū.  

3. al-ḥikmah yang berkaitan dengan strategi dakwah; disesuaikan dengan tempat dan 

keadaan supaya gerakan dakwah tidak menjadi pincang. 

 

Kajian Literatur  

 

Terdapat empat perspektif utama dalam kajian lepas iaitu berkaitan pendekatan bil ḥikmah 

dalam agenda dakwah oleh institusi Kerajaan, juga Badan Bukan Kerajaan (NGO), pendekatan 

bil ḥikmah terhadap kumpulan sasaran berbeza serta perspektif undang-undang mengenai 

pelaksanaan konsep bil ḥikmah dan kepentingan pendekatan bil ḥikmah yang berfungsi sebagai 

sokongan sosial terhadap kumpulan sasaran seperti OYDS. 

 

Kajian lepas menunjukkan bahawa pendekatan bil ḥikmah mempunyai kedudukan yang 

signifikan dalam wacana dakwah, pemulihan dan pengendalian salah laku syariah, sama ada 

pada peringkat pencegahan, intervensi mahupun rehabilitasi sosial. Ahmad dan Ali (2023) 

menjelaskan bahawa dakwah bil ḥikmah terhadap saudara baru di PERKIM Bahagian Melaka 

dilaksanakan melalui pendekatan beransur-ansur, lunak dan sesuai dengan tahap kefahaman 

sasaran, sekali gus membantu pengukuhan penghayatan Islam dalam kalangan mualaf. Dapatan 

ini diperkukuh oleh Syafie dan Ahmad (2024) yang menegaskan bahawa gabungan al-ḥikmah, 

al-maw‘iẓah al-ḥasanah dan al-mujādalah kepada saudara baru di Kelantan meningkatkan 

keberkesanan dakwah kerana pendekatan tersebut bukan sahaja menyampaikan ajaran Islam 

secara rasional, tetapi turut menyentuh aspek emosi dan psikologi penerima. Dalam konteks 

yang lebih luas, Nurma Yunita dan S. A. (2023) turut menunjukkan bahawa aplikasi dakwah 

bil ḥikmah berupaya menjadi mekanisme penting dalam menangani radikalisme melalui 

pendekatan dialog, pemurnian kefahaman agama dan penolakan terhadap unsur kekerasan. 

 

Dari sudut perundangan dan pemulihan, Hashim et al. (2021) menghuraikan bahawa salah 

faham terhadap hukuman keseksaan dalam perundangan jenayah syariah di Malaysia berpunca 

daripada kekeliruan masyarakat terhadap falsafah hukuman Islam, sedangkan pelaksanaannya 

bertujuan menjaga maqasid syariah, menegakkan keadilan, mencegah jenayah dan 

memulihkan pesalah. Penemuan ini menunjukkan bahawa pengendalian kesalahan syariah 

tidak boleh difahami semata-mata dalam kerangka hukuman, sebaliknya perlu dilihat sebagai 

sebahagian daripada proses pendidikan dan pemulihan. Hal ini sejajar dengan kajian Mohd Arif 

Ariffin Abu Bakar (2025) yang mendapati bahawa persepsi Orang Yang Disyaki (OYDS) 

terhadap program pemulihan di Melaka berasaskan konsep tazkiyah al-nafs menuntut 

penambahbaikan dari segi kandungan, tenaga pakar dan pendekatan rohani agar perubahan 

tingkah laku dapat dicapai secara lebih menyeluruh. Nazneen Ismail (2018) pula 

memperlihatkan bahawa penggunaan modul istitabah dalam mengendalikan kesalahan akidah 

di Selangor mempunyai fungsi yang hampir sama, iaitu memberi ruang bimbingan, pemurnian 

kepercayaan dan peluang bertaubat sebelum tindakan lebih tegas dilaksanakan. Dalam konteks 

institusi pemulihan, Saad (2015) turut membincangkan cabaran membangunkan dan 

melaksanakan modul pemulihan dalam penjara untuk pesalah jenayah syariah, khususnya dari 

aspek struktur program, sumber manusia dan kesesuaian intervensi dengan latar pesalah. 

 

Selain itu, dimensi psikososial dan pendidikan moral juga memperkayakan perbincangan 

tentang pendekatan pemulihan yang sejalan dengan roh bil hikmah. Siti Jamiaah Abdul Jalil 

dan R. I. (2020) membuktikan bahawa sokongan sosial mempunyai pengaruh yang besar 

terhadap pemulihan keagamaan banduan wanita, menunjukkan bahawa proses pemulihan 

memerlukan bukan sahaja pendekatan hukuman atau kaunseling formal, tetapi juga jaringan 

sokongan yang kondusif. Hasan, Fauzi, dan Ahmad (2026) pula menegaskan bahawa 

pendidikan watak berorientasikan adab dan etika kerja Islam dalam pemikiran Hamka 

merupakan asas penting dalam menangani kemerosotan moral remaja, sekali gus menonjolkan 

peranan pendidikan akhlak sebagai strategi pencegahan awal terhadap salah laku. Walau 

bagaimanapun, kajian Siti Hajar Abu Bakar Ah et al. (2019) mengenai Terapi Tingkah Laku 

Kognitif (CBT) mendapati bahawa intervensi pemulihan semasa masih kekurangan sokongan 

pakar terapi dan protokol yang sistematik. 

Sorotan literatur memperlihatkan bahawa pendekatan bil ḥikmah wajar difahami secara luas, 

bukan hanya sebagai metode dakwah, tetapi juga sebagai asas konseptual dalam 

penguatkuasaan, kaunseling, pendidikan akhlak dan program pemulihan OYDS atau OKT, 

walaupun masih terdapat jurang dari segi pembinaan satu model integratif yang menyatukan 

semua dimensi tersebut dalam konteks Malaysia. Dapat dirumuskan bahawa terdapat jurang 

dalam kajian lepas yang lazimnya hanya menumpukan pada satu segmen tertentu, sama ada 

aspek dakwah, perundangan, atau pemulihan di institusi. Masih kurang penelitian empirikal 

yang menilai aplikasi elemen bil ḥikmah secara menyeluruh dalam rantaian pengurusan 

kesalahan syariah, serta hubungannya dengan pengurangan pengulangan kesalahan. Oleh itu, 

terdapat keperluan untuk membangunkan satu model pendekatan bil ḥikmah yang integratif 

dan operasional bagi kegunaan agensi penguatkuasaan agama. 

 

Reka Bentuk Kajian 

 

Kajian ini menggunakan pendekatan kualitatif berbentuk kajian kes (exploratory/ case study) 

bagi meneroka pelaksanaan pendekatan bil ḥikmah dalam menangani kesalahan syariah di 

Jabatan Agama Islam Melaka (JAIM). Data dikumpulkan melalui temubual separa berstruktur 

dengan dua orang pegawai penguatkuasa yang dipilih secara persampelan bertujuan 

berdasarkan pengalaman mereka dalam penguatkuasaan dan program pencegahan, serta 

melalui pemerhatian turut serta dalam program berkaitan. Kedua-dua orang informan kajian 

merupakan pegawai penguatkuasa yang mempunyai pengalaman luas dalam aktiviti 

penguatkuasaan dan bertugas menyebarkan dakwah khususnya dalam pencegahan kesalahan 

syariah di negeri Melaka. Data temubual dirakam, ditranskripsikan secara verbatim dan 

dianalisis menggunakan analisis tematik melalui proses pengekodan, pembentukan kategori 

dan pembangunan tema (thematic analysis). Kesahan dan kebolehpercayaan data dipastikan 

melalui triangulasi dan semakan informan. 

 

Dapatan Kajian 

 

Komunikasi Berhemah dan Tidak Menghukum 

 

Dapatan kajian menunjukkan bahawa pendekatan bil ḥikmah dilaksanakan melalui komunikasi 

yang berhemah dan tidak bersifat menghukum. Informan menyatakan bahawa mereka lebih 

cenderung menggunakan pendekatan lembut dan berbual seperti biasa dengan pesalah 

berbanding terus menghukum. Matlamat komunikasi adalah untuk memberi kefahaman kepada 

pesalah tentang kesalahan mereka melalui nasihat yang berkesan. Pegawai Penguatkuasa 

melihat diri mereka sebagai pendakwah atau dā‘īy yang perlu mengenal pasti masalah 

kumpulan sasaran sebelum melaksanakan tindakan. Selari dengan pendekatan kaunseling yang 

memerlukan rapport building di antara kaunselor dan klien (Yaumas et al., 2018), aplikasi 

komunikasi berhemah ini akan memudahkan urusan PPA dengan OYDS selanjutnya. 

 

Berdasarkan panduan umum di Bahagian Penguatkuasaan JAIM, ada dinyatakan bahawa 

seorang PPA hendaklah- sentiasa berlaku jujur, adil dan amanah serta meletakkan setiap 

individu secara saksama di sisi undang-undang; mengelakkan diri daripada menimbulkan syak 

wasangka sama ada pilih kasih atau berat sebelah (Kod Etika Pegawai Penguatkuasa Agama 

Negeri Melaka 2020). Ini juga selari dengan tatakelakuan khusus supaya PPA memberi salam 

dan minta izin penghuni atau tuan punya premis (jika keadaan mengizinkan) untuk membuat 

pemeriksaan atau penggeledahan. Kod etika yang diwujudkan ini juga merupakan salah satu 

pendekatan bil ḥikmah yang diterapkan dalam kalangan PPA untuk berkomunikasi secara 

berhemah dan tidak menghukum. Selain itu, informan mengaplikasinya secara langsung 

dengan OYDS atau OKT melalui petikan verbatim: 

 

“….saya lebih berhati-hati memilih perkataan di hadapan OYDS atau OKT. Saya tidak 

boleh menghukum mereka terutamanya OYDS sebagai orang yang benar-benar 

bersalah. Ada masanya saya cuba untuk menasihati mereka dengan berbual seperti 

biasa.” 

          (I1, 12) 

 

“…jika kita sebut tentang komunikasi berhemah contohnya, ia sangat penting bila kita 

beri ceramah, taklimat berkaitan enakmen… saya juga cuba mengaplikasi pendekatan 

nasihat yang baik, tanpa menghukum...” 

          (I1, 24) 

 

“Kami biasanya akan bercakap dengan lembut dulu, bukan terus menghukum. Kita 

bagi nasihat supaya mereka faham kesalahan.”   (I2, 13)  

 

“Dalam program pencegahan, kita guna pendekatan santai supaya masyarakat lebih 

mudah terima.”        (I2, 22) 

 

Kenyataan informan mencerminkan elemen ḥikmah dalam penyampaian mesej, selaras dengan 

prinsip dakwah Islam yang menekankan kebijaksanaan dan kelembutan. Dalam melaksanakan 

pencegahan kesalahan syariah, PPA adalah sebagai dā‘īy. Seorang dā‘īy perlu mengenalpasti 

masalah yang dihadapi oleh kumpulan sasaran mereka sebelum melaksanakan dakwah supaya 

pendekatan tersebut sesuai mengikut keadaan dan situasi (Zaidān, 1993). Keberkesanan 

dakwah datangnya daripada seorang pendakwah iaitu dā‘īy, penggunaan uslūb yang 

bersesuaian dan tahap kerasionalan dan penerimaan mad’ū tersebut. (Jamil, T., Hasanah Abd 

Khafidz, & Osman, K, 2021). Secara praktikalnya, informan menekankan bahawa tunjang 

kepada pelaksanaan tugas penguatkuasaan, sama ada dalam operasi, siasatan, atau pencegahan, 

adalah berasaskan konsep dakwah Islam melalui pendekatan bil ḥikmah.  

 

Pendekatan Psiko-Pendidikan dan Kesedaran 

 

Selain itu, pendekatan bil ḥikmah turut dilaksanakan melalui elemen psiko-pendidikan dan 

kesedaran. PPA tidak hanya menumpukan kepada tindakan undang-undang, tetapi juga 

berperanan sebagai pendidik dan bertepatan dengan objektif penguatkuasaan yang bersifat 

mendidik. JAIM ada menekankan konsep pemulihan di mana pesalah atau Orang Yang Disyaki 

(OYDS) diarahkan menghadiri Kursus Kesedaran dan Penghayatan Islam selama setengah 

hari. Kursus ini bertujuan memberi kesedaran melalui ceramah motivasi dan taklimat undang-

undang supaya OYDS dapat memperbaiki diri, bertaubat, dan kembali patuh kepada hukum 

syarak. 

 

“…lihat konsep bil ḥikmah tu, pastilah amar makruf nahi munkar sebab itu adalah 

dakwah kita.”                   (I1, 6) 

 

“Ya, sudah tentunya program pencegahan lebih banyak untuk kita aplikasikan 

pendekatan bil ḥikmah..”      (I1, 26) 

“Kami bukan sekadar tangkap, tapi akan beri penerangan supaya mereka sedar 

kesalahan dan tidak berulang lagi.”     (I2, 8) 

 

“…ya, memang ada, penceramah beri motivasi, bimbingan dan muhasabah diri supaya 

OYDS sedar kesalahan yang telah dilakukan.”  (I2, 28) 

 

Bahagian Penguatkuasaan JAIM turut mempertimbangkan elemen pemulihan (rehabilitative 

approach) di mana program ceramah, nasihat, kaunseling kepada OYDS yang melakukan 

kesalahan syariah dilaksanakan melalui program berikut: 

 

Jadual 2: Bilangan Program Pencegahan Kesalahan Syariah 2023 – 2025 

 

 

Bil Program Pencegahan Tahun/ Bilangan 

2023 2024 2025 

1 Ceramah Kesedaran Kesalahan 

Syariah 

4 31 10 

2 Kursus Kesedaran dan Penghayatan 

Islam (kepada OYDS/ OKT) 

7 8 10 

3 Kempen, Pameran dan Hebahan  23 44 33 

4 Ziarah Mahabbah (OYDS/ OKT) 10 5 4 

Sumber: Bahagian Penguatkuasaan, Jabatan Agama Islam Melaka, 2026 

 

Ia disokong dengan kenyataan informan yang menyatakan terdapat program berbentuk psiko-

pendidikan iaitu perbincangan kelompok atau kaunseling. 

  

“…saya ingat pada tahun 2020, selepas PKP. Kita buat <halaqah> dan <naqib> atau 

<naqibah> adalah PPA sendiri masa tu.”                (I1, 16) 

 

“.. ada juga PPA yang boleh laksanakan penasihatan dan kaunseling kepada OYDS 

walaupun kita tak wajibkan. Lebih pada inisiatif PPA.”    (I2, 14) 

 

Etika Operasi dan Siasatan Berteraskan Adab Islam  

 

Pendekatan bil ḥikmah juga diaplikasikan secara tidak langsung melalui etika operasi, proses 

siasatan dan program pencegahan. Prosedur kerja (SOP) digabungkan dengan nilai-nilai akhlak 

semasa berhadapan dengan Orang Yang Disyaki (OYDS) dinyatakan dalam panduan seperti 

Kod Etika PPA JAIM. PPA ditekankan supaya tidak menghukum OYDS sebagai pesalah selagi 

belum terbukti, sebaliknya melayan mereka dengan adab yang baik. PPA JAIM juga 

mengamalkan tatacara berasaskan sunnah; di mana informan memberi contoh praktikal seperti 

mengetuk pintu, memberi salam, dan memperkenalkan diri dengan sopan mengikut adab yang 

ditunjukkan oleh Rasulullah SAW. seperti petikan verbatim berikut: 

 “….saya cuba untuk elakkan isu yang mengatakan PPA tidak beradab sebab ini 

adalah imej PPA dan jabatan kan. Saya lebih menekankan kepada tatacara dalam 

operasi datang ke rumah orang, kaedahnya tetap ada seperti mengetuk pintu memberi 

salam dan memperkenalkan diri sebagai PPA.” 

          (I1, 10) 



  
  Volume: 11 Issue: 45 (September 2026) PP. 453-468 

462 
 

 

“….saya tidak boleh menghukum mereka terutamanya OYDS sebagai orang yang 

benar-benar bersalah. Ada masanya saya cuba untuk menasihati mereka dengan 

berbual seperti biasa.” 

          (I1, 12) 

 

“….saya tidak boleh menghukum mereka terutamanya OYDS sebagai orang yang 

benar-benar bersalah. Ada masanya saya cuba untuk menasihati mereka dengan 

berbual seperti biasa.” 

          (I1, 12) 

 

“.. apa yang saya tahu, kawan-kawan Unit Operasi dan Siasatan memang sentiasa diingatkan 

untuk amalkan adab seperti penggunaan bahasa yang terjaga dan bagi nasihat yang baik lah 

semasa proses mengambil keterangan.” 

(I2, 14) 

 

Cabaran Pelaksanaan Pendekatan Bil Ḥikmah 

 

Walau bagaimanapun, pelaksanaan pendekatan ini tidak terlepas daripada cabaran, antaranya 

ialah daripada faktor OYDS sendiri. Antara ketegasan dan persepsi, PPA menghadapi cabaran 

untuk mengimbangi antara keperluan melaksanakan pendekatan bil ḥikmah dan ketegasan 

undang-undang. 

 

“Dari segi OYDS, lebih kepada persepsi dan respon mereka lah. Bila kita buat 

pendekatan bil hikmah, kita dianggap tidak tegas. Mereka akan pandang kita seolah-

olah mudah diperlekehkan…” 

(I2, 32) 

 

Kedegilan pesalah dan keengganan mereka untuk memberikan kerjasama menjadi cabaran 

besar apabila pegawai cuba menggunakan pendekatan yang lembut. 

 

“Kadang-kadang pesalah degil dan tidak mahu bekerjasama, itu yang menyukarkan 

pendekatan secara hikmah.”  

(I2, 34) 

 

Selain itu, kekangan masa dan tekanan kerja turut memberi kesan kepada pelaksanaan 

pendekatan ini, contohnya masa pelaksanaan program ceramah atau kursus kesedaran adalah 

setengah hari di antara 3 hingga 4 jam sahaja. Berdasarkan analisis kepuasan pelanggan iaitu 

peserta kursus, program dianggap terlalu singkat (3-4 jam) untuk menerapkan pengisian 

ḥikmah yang mendalam kerana banyak masa dihabiskan untuk taklimat teknikal enakmen 

sahaja. Tekanan kerja dan kekurangan masa dalam kalangan pegawai penguatkuasa turut 

memberi kesan kepada kualiti pelaksanaan pendekatan bil ḥikmah ini di mana peruntukan 

perbelanjaan program adalah terhad menggunakan peruntukan yang diluluskan sahaja. 

 

Perbincangan 

 

Dapatan menunjukkan kajian lepas banyak menumpukan kepada modul atau pendekatan yang 

digunakan kepada pesalah yang telah dibuktikan bersalah. Sedangkan OYDS dalam konteks 

kajian belum dibuktikan bersalah. 

Secara keseluruhan, sorotan kajian lepas menunjukkan bahawa pendekatan bil ḥikmah, 

tazkiyah al-nafs, istitābah, terapi tingkah laku kognitif, pendidikan adab dan sokongan sosial 

telah disentuh dalam pelbagai konteks iaitu dakwah kepada saudara baru, pemulihan OYDS, 

modul istitābah kesalahan akidah, remaja hamil luar nikah serta pemulihan keagamaan 

banduan dan keruntuhan moral remaja. Namun begitu, kajian-kajian tersebut lazimnya 

menumpukan hanya satu segmen tertentu, sama ada aspek dakwah, aspek perundangan atau 

aspek pemulihan di institusi, tanpa membina suatu kerangka integratif yang secara jelas 

menghubungkan prinsip bil ḥikmah dengan keseluruhan rantaian pengurusan kesalahan syariah 

merangkumi fasa pencegahan, proses penguatkuasaan dan pendakwaan sehinggalah ke fasa 

pemulihan dan reintegrasi sosial.  

 

Selain itu, masih kurang penelitian yang secara empirikal menilai sejauh mana elemen-elemen 

bil ḥikmah seperti pemilihan bahasa, bentuk nasihat, dialog, struktur intervensi dan peranan 

sokongan sosial benar-benar diaplikasikan oleh agensi agama, institusi pemulihan dan 

mahkamah syariah dalam konteks Malaysia, serta hubungan konkritnya dengan tahap 

perubahan tingkah laku dan pengurangan pengulangan kesalahan. Justeru, terdapat keperluan 

kepada kajian yang membangunkan satu model pendekatan bil ḥikmah yang tersusun dan 

operasional, yang menggabungkan dapatan-dapatan terdahulu ini dan menilainya secara 

sistematik dalam konteks pengurusan kesalahan syariah, agar dapat menjadi panduan praktikal 

kepada para penggubal dasar, penguatkuasa agama dan pengamal pemulihan. 

 

Dakwah bil ḥikmah merupakan keperluan bagi mencapai keberkesanan objektifnya iaitu 

menangani kesalahan syariah. Berdasarkan analisis data, pendekatan bil ḥikmah diaplikasi 

dalam pelbagai kaedah menangani kesalahan syariah seperti perincian berikut: 

 

Jadual 1: Analisis Pendekatan Bil Ḥikmah Dalam Menangani Kesalahan Syariah  

di JAIM 

 

Tema Utama Sub-Tema / 

Kod 

Aplikasi Praktikal 

(Petikan Verbatim) 

Medium 

1. Adab dan 

Tatacara Islam 

Etika Petugas Mematuhi tatacara dan adab Islam 

seperti mengetuk pintu, memberi 

salam, dan memperkenalkan diri. 

Operasi 

2. Etika Siasatan 
Innocent Until 

Proven Guilty 

Menjaga bahasa ketika mengambil 

keterangan; tidak menghukum selagi 

belum terbukti; menarik kerjasama 

OYDS dengan berhemah. 

Siasatan 

3. Komunikasi 

Berhemah 

Pencerahan 

Maklumat & 

Nasihat 

Memilih perkataan dengan berhati-

hati; memberi pencerahan beza 

kesalahan (contoh: zina vs khalwat) 

melalui perbualan biasa. 

Operasi/ 

Siasatan/ 

Pencegahan 

4. Pendidikan 

(Ta’dīb) 

Matlamat 

Mendidik 

Fokus kepada mendidik (ta’dib) 

berbanding menghukum; 

memaklumkan hukuman dengan 

cara yang positif. 

Siasatan/ 

Pencegahan 

5. Program 

Kesedaran 

Aplikasi Uslūb 

Dakwah 

Menggunakan bil ḥikmah, maw‘iẓah 

al-ḥasanah, dan mujādalah dalam 

kursus, ceramah, dan kempen 

kesedaran. 

Pencegahan 

6. Elemen 

Pemulihan 

Psiko-

Pendidikan 

Melaksanakan sesi halaqah (PPA 

sebagai naqib/ah) dan bimbingan 

psikologi kaunseling untuk 

"menunjuk jalan" kepada OYDS. 

Pencegahan 

7. Interaksi 

Masyarakat 

Awam 

Teguran 

Berhemah 

Memberi nasihat dan teguran secara 

baik kepada orang awam semasa 

kempen atau hebahan (contoh: 

kesalahan seksyen 71). 

Pencegahan 

Sumber: Temubual, 2026 

 

Berdasarkan jadual di atas, pendekatan bil ḥikmah dilihat paling efektif dan banyak 

diaplikasikan melalui aktiviti-aktiviti pencegahan secara berkala.  

 

Cadangan Kajian Lanjutan dan Implikasi Pelaksanaan 

 

Berdasarkan dapatan kajian, pengkaji melihat wujudnya keperluan mendesak bagi pihak JAIM 

untuk menyediakan suatu modul pemulihan yang berstruktur terhadap Orang Yang Disyaki 

(OYDS) sebelum mereka dihadapkan ke mahkamah. Ini termasuklah bagi membantu JAIM 

mengurus Orang Kena Tuduh (OKT) yang dikenakan perintah mahkamah dengan Bon 

Berkelakuan Baik melalui program bimbingan agama. Pembangunan satu Modul Pemulihan 

Standard amat penting agar pendekatan ini dapat diinstitusikan untuk keberkesanan jangka 

panjang, dengan menjadikan elemen psiko-pendidikan dan bil ḥikmah sebagai teras utamanya. 

Selain itu, penambahbaikan terhadap struktur program sedia ada juga perlu dilaksanakan. 

Memandangkan hasil kajian mendapati tempoh Kursus Kesedaran dan Penghayatan Islam yang 

dijalankan pada masa kini terlalu singkat, iaitu hanya sekitar 3 hingga 4 jam sahaja, JAIM 

disarankan agar memanjangkan tempoh (jam) kursus tersebut sehingga ke waktu petang; iaitu 

menambah masa sehingga ke dua (2) jam. Tempoh masa yang lebih panjang dan bersesuaian 

amat diperlukan supaya ruang yang ada dapat dimanfaatkan sepenuhnya untuk pengisian 

ḥikmah dan kerohanian yang mendalam, berbanding hanya dihabiskan untuk penerangan 

teknikal perundangan semata-mata. 

 

Akhir sekali, bagi mendepani cabaran praktikal di lapangan, khususnya kedegilan pesalah dan 

persepsi OYDS yang sering memandang rendah terhadap pendekatan berhemah penguatkuasa 

iatu Bahagian Penguatkuasaan JAIM perlu menyediakan latihan kemahiran psikologi dan 

resolusi konflik secara berkala. Latihan ini harus diwajibkan bukan sahaja kepada penceramah 

kursus, tetapi juga kepada semua Pegawai Penguatkuasa Agama (PPA). Hal ini bagi 

memastikan mereka benar-benar menguasai kemahiran komunikasi taktikal, sekali gus mampu 

mengimbangi antara penggunaan pendekatan lembut sebagai seorang pendakwah dengan 

ketegasan undang-undang sebagai seorang penguatkuasa apabila berhadapan dengan OYDS 

yang mencabar. Melalui cadangan ini, JAIM mampu menjadi agensi peneraju yang 

mempertimbangkan elemen pemulihan terhadap pesalah syariah berdasarkan punca kuasa 

penguatkuasaan undang-undang. 

Walau bagaaimanapun, kajian ini merupakan sebuah kajian kes penerokaan (exploratory case 

study) yang mempunyai had atau limitasi tertentu dari aspek metodologinya. Pengumpulan data 

kajian ini hanya bergantung kepada kaedah temubual mendalam yang melibatkan seramai dua 

(2) orang pegawai penguatkuasa agama (PPA) sahaja yang dipilih melalui teknik persampelan 

bertujuan. Oleh hal yang demikian, dapatan yang diperoleh dalam kajian ini adalah terhad 

kerana ia hanya mewakili pengalaman dan perspektif dari sebelah pihak sahaja, iaitu dari sudut 

pandang pelaksana (penguatkuasa). Sehubungan itu, sebagai penyelesaian kajian ini juga 

mencadangkan bahawa bagi kajian lanjutan pada masa hadapan, pengkaji seterusnya 

disarankan untuk menggunakan instrumen atau skop sampel yang melibatkan kumpulan 

sasaran secara langsung, iaitu Orang Yang Disyaki (OYDS). Pendekatan memperluaskan skop 

kepada OYDS ini, sepertimana yang telah diaplikasikan dalam kajian Mohd Arif Ariffin Abu 

Bakar (2025) bagi meneliti persepsi pesalah terhadap program pemulihan di Melaka, adalah 

amat penting bagi mendapatkan keseimbangan data serta menilai impak sebenar pendekatan 

bil ḥikmah dari sudut pandang penerima intervensi tersebut. 

  

Kesimpulan 

 

Kesimpulannya, kajian ini membuktikan bahawa penguatkuasaan undang-undang syariah tidak 

seharusnya dilihat dari lensa punitif (hukuman) semata-mata, sebaliknya ia perlu dan mampu 

diharmonikan dengan elemen pendidikan serta pemulihan melalui pendekatan bil ḥikmah. 

Dapatan menunjukkan bahawa Jabatan Agama Islam Melaka (JAIM) telah menterjemahkan 

gagasan ini secara praktikal di lapangan, sama ada secara langsung menerusi komunikasi 

berhemah pegawai ketika operasi, mahupun secara tidak langsung menerusi program intervensi 

psiko-pendidikan. Anjakan daripada konsep 'menghukum' kepada 'mendidik' ini menonjolkan 

peranan Pegawai Penguatkuasa Agama (PPA) bukan sekadar sebagai pelaksana undang-

undang, tetapi juga sebagai pendakwah (dā‘īy) yang memelihara kemuliaan insan. Secara 

tuntasnya, kerangka kerja berasaskan bil ḥikmah ini berpotensi besar untuk diangkat sebagai 

satu model penguatkuasaan syariah yang holistik; di mana ketegasan undang-undang dan 

kelembutan dakwah disinergikan bagi mencapai matlamat utama pencegahan jenayah dalam 

Islam. 

Penghargaan: Penulis merakamkan setinggi-tinggi penghargaan kepada Pengarah 

JAIM dan rakan-rakan Bahagian Penguatkuasaan JAIM atas 

sokongan dan kebenaran bagi kajian ini dijalankan. Turut 

merakamkan penghargaan kepada dua (2) orang responden iaitu 

PPA JAIM yang berpengalaman dalam aspek penguatkuasaan. 

 

Penyataan 

Pembiayaan: 

 

Kajian ini tidak menerima sebarang pembiayaan.  

 

Pernyataan Konflik 

Kepentingan: 

Penulis mengisytiharkan bahawa tiada konflik kepentingan 

berkaitan penerbitan kertas kerja ini. Semua penulis telah 

menyumbang kepada kajian ini dan telah meluluskan versi akhir 

manuskrip untuk penyerahan kepada International Journal of Law, 

Government and Communication (IJLGC). 

 

Pernyataan Etika: Kajian ini telah dijalankan selaras dengan piawaian etika 

penyelidikan. Persetujuan bermaklumat telah diperoleh daripada 

semua responden sebelum pengumpulan data dijalankan. 

Penyertaan adalah secara sukarela, dan responden telah dijamin 

kerahsiaan serta anonimitas. Data yang dikumpulkan digunakan 

semata-mata bagi tujuan akademik. 

 

Pernyataan 

Sumbangan Penulis: 

Semua penulis telah menyumbang secara signifikan terhadap 

pembangunan manuskrip ini. Nur Shahidah binti Pa’ad 

bertanggungjawab terhadap pengkonsepan, metodologi,  

penyeliaan keseluruhan kajian dan semakan kritikal manuskrip. Siti 

Nur Hidayah binti Kusnin mengendalikan pengumpulan data, 

analisis serta tafsiran dapatan kajian, menyumbang kepada sorotan 

literatur dan penyediaan draf. Semua penulis telah membaca dan 

meluluskan versi akhir manuskrip sebelum penyerahan. 

